
Berdintasunerako akordioa sinatu dute Bortzirietako hainbat taldek 

ERREDAKZIOA 

Iruñea 

Udalek. Ikastetxeetako guraso elkarteek. Hainbat osasun etxek, sindikatuk, emakume taldek eta alderdik. Era askotako erakundeek bat egin dute Bortzirietan (Nafarroa) gizonezkoen eta emakumezkoen arteko berdintasunaren alde. Hitzarmena sinatu dute Nafarroako Berdintasunaren Aldeko Institutuarekin (Emakumearen Institutua zena, orain arte), herritarrek lana eta familia uztartzeko aukera izan dezaten neurriak bultzatzeko. 

Zehazki, Arantzako, Berako, Etxalarko, Igantziko eta Lesakako udalek, ELAk, Berako Ricardo Baroja ikastetxeak, Uxue emakume taldeak,Toki Ona eta Irain zentroetako guraso elkarteek, Igantziko eskolak, Lesakako Onin taldeak, Garalur erakundeak eta Bortzirietako osasun etxeak sinatu dute akordioa Berdintasunaren Aldeko Institutuarekin. Sentsibilizazioa lantzeko konpromisoa hartu dute erakundeok, batez ere, bakoitza bere lan esparruan. 

Kontua da, hitzarmenak jasotzen duenez, Bortzirietako herritarrak ohartaraztea etxeko eta etxetik kanpoko ardurak gizonen eta emakumeen artean banatzeak duen garrantziaz. Horrekin batera, enpresarien eta sindikatuen artean lana eta familia uztartu ahal izateko neurriak bultzatzeko borondatea piztu nahi du akordioak. Bikoteek, halaber, badute zer erranik. Haiekin lan egiteko beharra aipatzen du testuak, seme-alaben ardura partekatzeari buruz, besteak beste. Herrietan lana eta familia uztartzeko espazioak sortzeko asmoa jasotzen du, bestalde, akordioak. 

BORTZIRIETAKO BERDINTASUNERAKO PLANA MARTXAN. Akordioa sinatu aurretik ere, berdintasunaren inguruko kezka piztu zen Bortzirietan, eta 2005ean egoera ezagutzeko diagnostikoa egin zuen Bortzirietako Gizarte Zerbitzuen Mankomunitateak. Ikerketa horren haritik, berdintasunaren aldeko lehen plana onartu zuten eskualdean. Gobernuarekin sinatu berri duten hitzarmena ez bezala, diruz hornitu dute Bortzirietako erakundeek plan hori, lanaren, kulturaren, osasunaren eta bestelako esparruetan generoaren ikuspegia lantzeko asmoz. 

Berdintasunerako plana 2006ko ekainean onartu zuten Bortzirietan. Urte bereko urritik, halaber, berdintasunerako teknikaria dago eskualdean, esparru horretako politikak bultzatzeko lan egiteko asmoz. Behin-behineko postua da oraingoz, abendura artekoa. 

